
Nire lurraldea ez da hau bezalakoa. Nik badakit ez naizela jende guztia bezalakoa; berdin
zait. Iruditzen zait kanpotarra izate honek exotikoago bihurtzen nauela nonbait. Gainera,
zer da besteak ez bezalakoa izatea? Normala izatea? Eta normala izatea zer da ba? Badirudi
leku bakoitzean jende prototipo mugatu bat dagoela eta prototipo horren barnean ez
dagoena ez dela normala. Ez, bada! Nik gauza bat behintzat argi daukat: ni neu naiz nire
prototipoa, zergatik ez? Ez zait inporta nire larruazal kolorea ezberdina izatea. Barkatu!
Gauza batean oker nago. Nire larruazala ez da ezberdina, beste kolore batekoa baizik.

Nire izena Luka da eta nire lurraldea Tanzanian dago, Afrikan. Eskolan behin Tanzaniari
buruz ikasten egon ginen. Gogoratzen duzue? Tanzanian Kilimanjaro mendia dago. Nik
hau primeran ezagutzen dut egunero ikusten bainuen. Ni herrixka batean bizi nintzen.
Moshi zuen izena. Euskaraz izen honek “kea” esan nahi du, ziurrenik Kilimanjarotik
hurbilen dagoen herrixka delako. Gainera, orain ezagutuko duzuen bertako istoriotxo bat.
Bertan oso pertsona gutxi bizi ginen. Ni nire amonarekin bizi nintzen. Babak (aitak), eguna
lanean ematen zuen eta mama (ama) gure artetik joan zenetik bubu na bibi rekin bizi
nintzen. Eskerrak aitona-amonak beti zu zaintzeko prest dauden... Mamak utzi gintuenetik
faltan gehien botatzen dudana bere lo aurreko ipuinak dira. Oraindik, loak hartzen ez
nauenean, bere istorioetako bat datorkit burura, nire arbasoren bati gaztetan gertatutakoa
ziurrenik... Orain zuei kontatzen saiatuko natzaizue, hala ere, zenbait esapide swahiliz
bakarrik dakizkit, honela zelako mamak kontatzen zidan modua:

“kuna mara moja alikuwa... (bazen behin) Moshi izeneko herri batean bizi zen familia
bat. Esaten zen Kilimanjaro erraldoiaren oinetan zegoen herri hark nolabaiteko
berezitasunak zituela. Nafasi hii maalum sana (leku hau oso berezia zen) esaten zelako
Kilimanjaro sumendia emakume kementsu baten arima zela. Garai hartan nyeupe (zuri)
kolorekoa zen Moshiko eta lurralde guztietako jendea. Mamak esaten zidan mundu hura
aspergarria zela, koloregabea, aberastasunik gabea.

Arratsalde batean, familia hartako gizona etxaldetik urruntzen ari zelarik, erraldoi hari
so geratu zitzaion. Bere baitan murgilduta zegoelarik amets moduko batean geratu zen lo.
Sumendiaren kraterretik moshi (kea) irteten hasi zen une honetan. Inork ez daki hura bere

irudimenaren zati izan zen edo benetan gertatu zen, baina, hau da kondairak esaten duena.

Bat-batean ikusi zuen zelan nyumbani zeritzeten etxe haiek ke beltzez estaltzen hasten
ziren. Laino franko handiak estaltzen zuen zerua eta eguzki izpiek jada ez zuten
borrokatzeko indarrik haien artetik irten zitezen. Orduan, emakumearen arima jalgi zen
sumenditik eta ahots gozo eta aldi berean bortitzez xuxurlatu zion gizonari:

—Ni katika mikono yako. (zure esku dago)

Hau entzunda, ireki zituen begiak gizonak eta deabruaren arima bailitzan egin zuen
korrika etxera, bertakoei ezer txarrik gerta ez zekien. Ikusi zuen benetan gertatzen ari zena
zela bere begiek ikusten zutena. Ordura arte inork ez zuen sinesten kondaira zaharrek
ziotena; Kilimanjaro mendia sumendi sutsua zela alegia. Orduan jabetu zen gizona egia
zela, ke hark berri txarra zekarrela, hura izanen zela Moshiren amaia.

Gizonak, urduri jua goddess (eguzkiaren jainkosa) deiadar egin zuen ahalik eta gehien
garrasi eginez.

—Zatoz nireganaino eguzkiaren jainkosa hori! Gelditu zure gainetik igaro den laino gris
eta ilun hau eta emadazu jende guztia hau ohartarazteko denbora! Arren! Atera zaitez,
atera itzazu zure izpi indartsu horiek.

Badirudi, eguzkiak aditu egin zuela eta bertan agertu zen argi haren boterea, gizon hark
izan zuenaren berdina. Eguzkiaren indarrak lainoak gelditu zituen eta sumendi haren
erupzioa atzeratu. Zegoen biztanleria guztia ihesi atera zen eta azkenean, Kilimanjarok
leher egin zuen. Hura izan zen Moshi zaharraren amaiera, errautsaren azpian lurperatuta
geratu zen betirako eta orain dela oso denbora gutxi arte jende askoren pentsamendu eta
bizipenen kutxaren hondo hondoan hilda, gainerakoen ezagupenetik urrun, ideien
“basamortu” horretan zehar galdua egon da. Hala ere, Moshiko jendeak ihes egitea lortu
zuen, baina, are garrantzitsuagoa izan zen Eguzkiaren salbazioaren eguna izate hutsa. Egun
hartan eguzkia lainoen eta heriotzaren atzaparretatik askatu eta betirako lotik iratzarri
zuen gizon hark, argia eta zoriontasuna itzuliz lurralde hartako eta aldi berean munduko

pertsona guztiel.

Momentu honetan eguzkia gizonari agertu zitzaion berarengatik egindakoa eskertu

nahian:

—kwa kila kit gani kwa ajili yangu... ( niregatik egin duzun horrengatik guztiagatik...)
eskertzeko modua bilatzen dut.

— Ez da beharrezkoa; zuk nire jende guztia sumendiaren erasotik babestu duzu.

— Hori gutxienekoa da, zuk egin duzuna zera da: ina akarudi wa kujifungua kwa dunia
(lurra argitu duzu berriro) Horregatik, hau zuretzat eta zure herriarentzat da. Har ezazue
eskaintzen dizuedan kolore berri hau, arren, zuek bereziak zaretela erakusten duena.
Honek indar gehiago emango dizue eta gainerako jendearengandik ezberdinduko zaituzte.
Zuek izango zarete munduari berriro argia itzuli zenioten herria eta horregatik munduan
dauden kolore guztien nahastea izango duzue zuen azaletan; hots, nyeus: (beltz) kolorea.”

Honela bihurtu ginen gu beltz, berezi ez, ezberdin. Gaur egun, Moshi zaharra ez da
existitzen, baina bai Moshi berria edo Moshi bakarrik deiturikoa. Nire arbasoen Moshi
hark Kilimanjaro sumendiaren azpian lurperatuta dirau, mendi batez mendi altu bat
egiten, guk mundu fiimifio honetaz egiten dugun bezala.

Hara baldin bazoaz ikusiko duzu nolako xarma arnasten den mendi honen magalean.
Esan dizuet loak hartzen ez nauenean ipuin edo kondaira hau datorkidala gogora eta
honek indar berezi bat eskaintzen didala, nire buburen buren bubuak (aitonaren aitonaren
aitonak) edo, erdietsi zuelako gaur egun garen bezalakoak izatea eta mundu hau
argitasunez alaitzea.

Orain badakizue nolakoa den gutxi gorabehera nire lurraldea, jaioterria, nire arbasoek
sortutako herria. Gustatuko litzaidake handitzen naizenean bertara bueltatu ahal izatea,
nahiz eta duela urtebete bakarrik etorri izan. Oso liluragarria baita hango hura eta
egunero mintzatzen bainaiz nire buruarekin behin eta berriro errepikatuz bueltatuko
naizela errepikatuz, eta munduari erakutsiko diodala zer den gure azalaren koloreak
nyeusi (beltz) koloreak zer esanahi duen, munduko kolore eta indar guztien nahastea dela.

Zuek badakizue orain zergatik naizen naizen bezalakoa eta baita ere Moshiren
kondaira; hadithi ya mtu ambaye vita kwa ajili ya yale, hau da, izan zenagatik borroka egin
zuen gizon baten istorioa.

